
ҚАЗАҚСТАН РЕСПУБЛИКАСЫ                                         БАЛДӘУРЕН РЕСПУБЛИКАЛЫҚ
БІЛІМ ЖӘНЕ ҒЫЛЫМ                                                                                 ОҚУ-САУЫҚТЫРУ

                  МИНИСТРЛІГІ                                                                              ОРТАЛЫҒЫ ФИЛИАЛЫ
            Білім кешені
_____________________________________________________________________________
«Балалар әдебиетінің бәйтерегі. 
Бердібек Соқпақбаевтың туғанына – 95 жыл» 
атты әдеби-сазды кештің сценарийі

Жауапты:

Абпазова А. М. – ағылшын тілі пәнінің мұғалімі
Тақырыбы: «Балалар әдебиетінің бәйтерегі. Бердібек Соқпақбаевтың туғанына – 95 жыл» 
Өткізілу орны: «Балдәурен» РОСО филиалы,  АКТ залы

Өткізілу уақыты:
Қатысушылар: ауысымның қатысушылары, қонақтар, педагогикалық ұжым.
Мақсаты : қазақ балалар әдебиетінің классигі Бердібек Соқпақбаевтың өмірі мен шығармашылығын таныстыра отырып, оқушының кітап оқуға деген қызығушылығын дамыту. Ойлау қабілеттерін, көркем жеткізе білу дағдыларын дамыту. Елжандылыққа тәрбиелеу.
Міндеті: 

· оқушыларды балалар әдебиетінің классигі Бердібек Соқпақбаевтың балалық шағы мен жастық шағы және өскен ортасымен таныстыру; 

· ой-өрісін, қызығушылығын ояту, сөйлеу мәдениетін қалыптастыру; 
· тәртіптілікке, адамгершілікке тәрбиелеу. Көркем шығармаларды оқуға деген қызығушылығын ояту.
 Өткізілу түрі: әдеби-сазды кеш.
Қажетті жабдықтар: «Бердібек Соқпақбаев» туралы бейнеролик, «Менің атым Қожа» фильм таспасы, «Менің атым - Қожа» фильмінен алынған суреттер.
ІС-ШАРАНЫҢ БАРЫСЫ:

1 жүргізуші:  Армысыздар, құрметті ұстаздар мен оқушылар! Бердібек Соқпақбаевтың 95 жылдығына орай өткізіліп отырған «Балалар әдебиетінің бәйтерегі» атты әдеби кешімізге хош келдіңіздер!
2 жүргізуші:  «Жақсының өзі өлсе де сөзі өлмейді» демекші, балалардың сүйікті жазушысы артына «Менің атым Қожа», «Балалық шаққа саяхат», «Қайдасың, Гауһар» және «Ергежейлілер елі» сынды бірқатар әңгіме, хикаялар қалдырды. Балалардың бал мінезін ішкі дүниесімен жақсы сезіне білген жазушы әрбір шығармасында өзі туып өскен Нарынқол таулы өңір табиғатының жанды суреттерін оқырманға үлкен шеберлікпен жеткізе білген.
1 жүргізуші:  Б.Соқпақбаевтың әңгіме, повесть, романдары және пьесаларында балғын шаққа батыл саяхаттар жасап, таңдандырып, тамсантып, бал дәурен әсерлерінің қаймағын бұзбай, ақиқаттан алшақтамай, балаға тән қиялдап, өмірдің өз болмысын тебірене толғайды. Оқысаң еріксіз езу тарттырып, кейде күрсінтіп терең ойға жетелейді. Лезде кейіпкерлермен етене араласып, олар өзің күнде көріп жүрген адамдардай Беркен, Қожа секілді кейіпкерлерімен жадыңда жатталып қалады... Олай болса Б. Соқпақбаев туралы қысқаша үзіндіге назар аударыңыздар. (Бейнеролик) 

2 жүргізуші: Жанарымда нұр ойнап,шаттық күлген,
Бойымнан арылмаған пәктік мүлдем.
Қайран менің,балалық балдай кезім,
Доп қуалап,шыбықты ат қып мінген - дей отырып сахна төріне «Балалық шақ» әнімен 1 оқушыны қарсы алыңыздар.
1 жүргізуші:  Бердібек Соқпақбаев – қазақ әдебиетінде өзіндік өрнегімен, шындықты қарапайым әңгімелеу арқылы мөлдіретіп, көз алдыңа жайып салатын, кейіпкерлерді даралау мен психологиялық бейнелеудің де өзгеше бір жолын тапқан талантты жазушыларымыздың бірі 

2  жүргізуші: 
Жазып та көрдім мен де өлең,
Жазып та көрдім қара сөз.
Ерте ме, кеш пе мен де өлем,
Өлмейді тек дана сөз...- деген жазушының өлең жолдары асыл ағамыздың рухына бас иіп, оның өміршең өлмес мұраларын қадірлеп келешек ұрпаққа жеткізер жолы іспеттес. Келесі кезекте мәнерлеп оқу майталмандарын ортаға шақырамыз.
Оқушылар шығармашылығы

1 оқушы: «Бердібек атаға арнау» өлеңі.
Кім білмейді «Менің атым Қожаны»,

Аңғал, тентек, зейінді сол баланы.

Сан мәрте рет оқып шықтық қайтадан, 

Соқпақбаев салған жолды саралы.

Балалықтың Қожа деген үлгісі,

Әр нәрсені келіп тұрар білігісі.

Таза көңіл, пейілімен баурады,

Ұнатты оны үлкені де, кішісі.

Біз де қазір сол Қожадай баламыз,

Кейде сондай тентек болып қаламыз.

Білімді бол, өнерлі боп жүрейік, 

Ақ пейілді, ашық болсын санамыз.

Балалыққа саяхаттап барамыз, 

Әдебиетке толы кітапханамыз.

Естелігін мәңгілікке қалдырған,

Соқпақбаев дара тұлға, атамыз.

2 оқушы: Кім білмейді «Менің атым Қожаны», 
Аңғал, тентек, зейінді сол баланы. 
Сан мәрте рет оқып шықтық қайтадан, 
Соқпақбаев салған жолды саралы. 
Балалықтың Қожа деген үлгісі, 
Әр нәрсені келіп тұрар білгісі. 
Таза көңіл, пейілімен баурады, 
Ұнатты оны үлкені де, кішісі. 
Біз де қазір сол Қожадай баламыз, 
Кейде сондай тентек болып қаламыз. 
Білімді боп, өнерлі боп жүрейік, 
Ақ пейілді, ашық болсын санамыз. 
Балалыққа саяхаттап барамыз, 
Көркем әдебиетке толы кітапханамыз. 
Естелігін мәңгілікке қалдырған, 
Соқпақбаев дара тұлға атамыз. 
3 оқушы: Бейсебай Кіріспайұлының «Бәйтерек» өлеңі.

Бала шақты кестелеген тілі нық,

Бір болса егер - осы болар ірілік:

Ұландары отызыншы жылдардың

Қайта келер көз алдыңа тіріліп.

4 оқушы:Аспантаудан ақ бұлақтар атқылап,
Экранда – туған өлке, бақ, қырат...

Қолын бұлғап Жанар, Жантас, Сұлтанға

Келеді әне Қара Қожа шапқылап!

2 жүргізуші: Жанарында жұлдыз жанып тұрады,
                     Қарап тұрған мылқауларды сөйлеткен,

                    Көрерменнің көңілінен шығады,

                    Мың бұралған бишілердің өнері!- сахнада «Күй шашу биі».

1 жүргізуші: Өлеңде мінезі бар жас баланың,
Жылатып алам ба деп жасқанамын.
Өлең-нәзік ішегіндей домбыраның,
Үзіп алса үлкені масқараның
Бұрқырата өлеңді жазып тастап,
Жастық етіп жасырып жастанамын,-деп жырлаған Бердібек Соқпақбаевтың «Менің атым Қожа» повесі желісінен үзінді.
Көрініс: «Жабық кеңес»
Менің атым –Қожа» фильмнен 1-үзінді
2 жүргізуші: Күй ойнайды қазағымның қанында,
Күй ойнайды қазағымның жанында.
Жүрегінің, жүрегінің, жүрегінің дүрсілі –
Күмбірлеген домбырасы барында – дей отырып ортаға 6 оқушыны  шақырамыз. «Балбырауын» күйі қабыл алыңыздар.
1 жүргізуші: Қай-қайсымызға да экраннан көріп жүрген Қожа туралы кітапты жазған Бердібек Соқпақбаевты жақсы көрмеуіміз мүмкін емес. Қожа әрқайсымыздың жанымызға жақын да таныс кейіпкер. Балалар, бүгін Бердібек Соқпақбаевтың «Менің атым Қожасынан басқа да шығармаларына саяхат жасап, әдебиетте алар орны жайында әңгімелеспекшіміз, ой бөліспекпіз. Жазушының кез-келген шығармасын қолыңа алсаң, әрі қарай қызықтырып, жетелей жөнелетін сияқты. 

2 жүргізуші: Бердібек ата өзінің балалық шағынан алған әсерлерін көпке дейін ұмыта алмай, сол ғажайып көңіл мен көріністердің өзін оқырмандарына жеткізе білген жазушы. Жеткізіп қана қоймай классик жазушыға, балалардың сүйікті жазушысына айналды. Балалық шақта жазушы өзінің кейіпкеріне қатты ұқсапты. Олар сияқты ауылдың қара сирақ баласы болған. Әсіресе, өздеріңе арнап жазған бір шығармасының кейіпкеріне өте ұқсайды. Ол кейіпкерді кім деп ойлайсыңдар?
(Балалардың жауабынан кейін Қожа келеді)
Қожа: Сәлем, сәлем, балалар! Балалар мен жақында жаңа ойын үйрендім. Ол қандай дейсіңдер ме, бұл ойын бір-бірімізге «сұрақ-жауап ойыны» деп аталады. Мен бірінші болып сендерге сұрақ қоямын. Сендер маған қайыра сұрақ қоясыңдар. (екі қолын уқалап) Кәнекей, ойынды бастаймыз ба? Менің сұрақтарым таусылған соң, сендердің кезектерің. Ойын басталды.
Қожаның сұрақтары (Менің атым Қожа повесі желісімен):
--Оллаһи, мақтанғаным емес, достарым, шынын айтыңдаршы, мен өскенде қандай маман иесі болуды армандадым? (Қожаның жазушы болсам деген арманы көкейіне ерте ұялады. Оның ақындық, жазушылық даңқы үшінші-төртінші сыныпта оқып жүргенде-ақ мектептен асып, ауылға жайылып, «ақын бала» атана бастаған. )
--Сұлтан екеуіміздің қарақшылық өміріміз қанша уақытқа созылды?
(Олар жабайы қаз атып алдық екен деп, біреудің жоғалған қазын атып алып, үйітіп отырғандарында мектеп директоры Ахметовтың әкесі Ахмет шал көріп қалып, олардың «сазайларын» береді. Сосын екеуі қорда етіп, қарақшылық істемек болған «тапқыр» ойларынан табанда бас тартуға тура келеді.Бұл екеуінің қарақшылық өмірілерінің бірінші және ең соңғы күні болды.)
--Мен үйімде төргі бөлменің есігін жауып алып, кеңес өткізгенімді білесіңдер. Сонда кімнің мәселесін қарадым?(Қожа кешкі астан кейін төр үйге кіріп, үлкен айнаның алдына отырып, Қадыров Қожаның жеке бас құпия кеңесін ашады. Күн тәртібінде бір-ақ мәселе – тәртіпті, үлгілі оқушы болу үшін не істеу керек екендігі жайлы мәселе қаралды.)
--Менің он үш жыл өмірімдегі ең қатігез күн қашан болып еді?
(Бұл күні мектепте Қожаның тәртібін талқыға салған педсовет жиналысы болған.)
Қожа: Жарайсыңдар, мен туралы кітапты жақсы білетіндерің көрініп тұр. Баллалар, оллаһи, шыным, менің үйге қайтуым керек. Асығыспын. Қызыл бұзауымды айдап келуім керек. (Қожа кетіп бара жатып) Ұмытып бара жатыр екенмін, сендер сұрақтарыңды сосын қоярсыңдар.Ойынымызды кейін жалғастырамыз. Кездескенше.
1 жүргізуші: Балалар, дегенмен, Қожа - қазақ балаларының Том Сойер іспетті сүйікті кейіпкері. «Менің атым Қожа» повесі қарапайымдылыққа, нанымдылыққа туған. «Өтірік ештеңе қоспаймын» - деп уәде берген автор уәдесін орындайды да. Бұл повесінде жазушы балаларға бала болып сырын ашады, өзінің бар болмысын, жамандығын да, жақсылығын да жасырмай жазады. 
2 жүргізуші:  Әннің де естісі бар, есері бар.
Тыңдаушының құлағын кесері бар,
Ақылдының сөзіндей ойлы - күйлі.
Тыңдағанда көңілдің өсері бар.
                                                Ән:  «Бақыт деген»
1 жүргізуші: Біз бүгінгі кешімізде балалар әдебиетінің бәйтерегі Б. Соқпақбаев атамыздың өмірі мен балаларға арнап жазған шығармаларына шолу жасап өттік. Б. Соқпақбаев бүгінде тірі болғанда 95 жасқа келер еді. Біз де бүгінгі кешімізбен тамаша жазушының әруағына тағзым еттік деп санаймыз.

2 жүргізуші:  Артына өлмейтін мұра қалдырған «Балалар әдебиетінің бәйтерегі: Б. Соқпақбаевтың» 95 арналған әдеби-сазды кешіміз аяқталды.Көңіл қойып, тыңдағандарыңыз үшін көп-көп рахмет!

1 жүргізуші: Балдәуренде қалыптасқан дәстүр бойынша қонақтарымызды шығарып саламыз.

